សេចក្តីថ្លែងការរួមរបស់សង្គមស៊ីវិលកម្ពុជា

ចំពោះសន្និសីទបណ្តាភាគី ​លើកទី១៨​ (CoP-18) នៃអនុសញ្ញាសហប្រជាជាតិស្តីពីការប្រែប្រួលអាកាសធាតុ (UNFCCC)

២៦ ​វិច្ឆិកា​ ដល់​ ៧ ​ធ្នូ ២០១២

ប្រទេសកម្ពុជាមិនមែនជាប្រទេសដែលបានចូលរួមចំណែកក្នុងការបំភាយឧស្ម័នផ្ទះកពា្ចក់ដ៏ច្រើន​ដែលបង្កអោយមានការប្រែប្រួល​អាកាសធាតុទេ​ ពោលគឺបំភាយត្រឹម ០,២៩​តោន​ ក្នុងម្នាក់ ក្នុងមួយឆ្នាំ​(MoE, ២០១០)។ ទោះយ៉ាងនោះក្តី​ កម្ពុជាបានទទួល​រង​ផល​ប៉ះពាល់​យ៉ាងអយុត្តិធម៌​ ដោយសារ​ការបំភាយ​ដ៏ច្រើនលើសលុប​​ពីបណ្តា​ប្រទេសមានឧស្សាហកម្មធំៗ​។ កម្ពុជា​​គឺជា​ប្រទេស​ដែលងាយរង​គ្រោះ​​ដោយសារ​ការប្រែប្រួល​អាកាសធាតុ​ ជាពិសេស​​គ្រោះទឹកជំនន់​ និងរាំងស្ងួត​។​ ជាក់ស្តែង​ ​ទឹកជំនន់​នៅខែតុលា​ ឆ្នាំ​២០១១​ មានប្រជាពលរដ្ឋ​ចំនួន ១,​៦​លាននាក់​ បានទទួល​រងផលប៉ះពាល់ដោយទឹកជំនន់​​ និង​មនុស្សចំនួន ២៥០​នាក់ បានស្លាប់​​ ព្រមទាំងបានបំផ្លាញ​ដំណាំ​អស់​ជាង ១ភាគ១០នៃ​ដំណាំសរុប​ទូទាំង​ប្រទេស ​(NCDM ២០១១)។ ប្រទេសកម្ពុជា​រងគ្រោះខ្លាំងពីការប្រែប្រួលអាកាសធាតុដោយសារ​ហេតុថា​ ការប្រកប​របរចិញ្ចឹម ជីវិតរបស់ ប្រជាពលរដ្ឋភាគច្រើន​ផ្អែក​លើ​ធនធានធម្មជាតិ​ រួមទាំង​កិសកម្ម​ ជលផល​ និង​ព្រៃឈើ​។​ កម្ពុជា​ក៏​ងាយ​រងគ្រោះដោយសារ​សមត្ថភាព​បន្ស៊ាំ​ទាប​ និងពឹងផ្អែកលើទឹកភ្លៀងសំរាប់​សកម្មភាពកសិកម្ម។​ ប្រជាជន​​ជិត ៥៣ភាគរយ​នៃ​ប្រជាជនសរុប​អាចរក​ប្រាក់​ចំណូល​បានតិចជាង​ ២​ដុល្លារ​ក្នុង​មួយថ្ងៃ​ (World Bank, ២០០៨)  ហើយ​ប្រជាជន​ ១ភាគ៣ ​ផ្សេង​ទៀត​រស់ក្រោម​បន្ទាត់​ភាពក្រីក្រ​ ដោយ​រក​ប្រាក់​ចំណូល​បាន​ត្រឹម​តែ​​​ 0,៦៣ ក្នុង​មួយថ្ងៃ (UNDP, ២០១០)​។

ដោយសារ​កត្តារងគ្រោះដ៏ធំធេង​ទាំងនេះ​​ ប្រជាពលរដ្ឋ​ក្រីក្រ​កម្ពុជា​ត្រូវការ​ជំនួយ​បន្ទាន់​ពីសហគមន៍​អន្តរជាតិ​ដើម្បី​ដោះស្រាយ​បញ្ហា​ការប្រែប្រួល ​អាកាសធាតុ។ បើមិនដូច្នោះ​ ជីវិតពួកគេ​នឹងកាន់វេទនា​ជាងមុខ។​ អាស្រ័យ​ហេតុនេះ​​ ក្រុមអង្គការសង្គម​ស៊ីវិលកម្ពុជា​ ដែល​កំពុងអនុវត្តការងារ​ជាមួយប្រជាពលរដ្ឋ​ក្រីក្រ​ បានដើរតួ​យ៉ាងសំខាន់​ក្នុងការ​ពាំនាំ​នូវបញ្ហា​ និងតំរូវការ​របស់​ប្រជាពលរដ្ឋ​រងគ្រោះ​ជូនអ្នក​ធ្វើ​គោលនយោបាយ​ជាតិ​ និង​អន្តរជាតិ ជួយ​ដោះស្រាយ។​ ក្នុងនាមជា​តំណាង​របស់​ក្រុម​ជន​ងាយរងគ្រោះ ទាំងនេះ អង្គការសង្គម​ស៊ីវិល​ បាន​ចងក្រងជាសេចក្តីថ្លែងការណ៍រួមដើម្បី​ទាម​ទារ​យុត្តិធម៌​លើការប្រែប្រួល អាកាសធាតុ​នេះ។​ យើងខ្ញុំ​សូម​ទាមទារ​អោយ​អ្នកពាក់ព័ន្ធ​ទាំងអស់មេត្តា​យកចិត្ត​ទុកដាក់​លើ​សំណូមពរ​ដូចខាងក្រោម និងអនុម័ត​នៅក្នុង​កិច្ចប្រជុំ​បណ្តាភាគី​លើកទី​១៨​ នៅ​ទីក្រុង​ដូហា​ ប្រទេស​កាតា។
១. ការកាត់បន្ថយឧស្ម័ន​ផ្ទះកញ្ចក់​
· ដោយស្រប​ជាមួយ​បណ្តា​ប្រទេសជាង​ ១០០ និងអង្គការសង្គមស៊ីវិល​មួយ​ចំនួន​ធំ​នៅលើពិភពលោក​ កំណើនកំដៅ​សកល​មិន​ត្រូវ​អោយ​លើសពី​ ១,៥ អង្សារសេ ​នៅឆ្នាំ​២១០០។ កំណើនកំដៅ​លើសពីកំរិត​នេះ​នឹង​បង្ក​ផល​ប៉ះពាល់​យ៉ាង​ធ្ងន់ធ្ងរ​ថែមទៀត​ដល់​ជីវិត​មនុស្ស​រាប់​លាន​នាក់ ជាពិសេស​នៅក្នុង​ប្រទេស​ក្រីក្រ​​ រួមទាំង​កម្ពុជា។
· អង្គការសង្គមស៊ីវិលកម្ពុជា​ សូមគាំទ្រ​យ៉ាងខ្លាំងអោយមាន​ការបន្ត​ពិធីសារក្យូតូ​ដំណាក់កាល​ទី២។​ ហើយពិធីសារនេះ​គួរអនុម័ត​នៅកិច្ចប្រជុំ​បណ្តាភាគី​លើកទី​១៨ (18th Conference of Parties)​ ទីក្រុង ដូហា​ ប្រទេស​កាតា​។​ ដំណាក់កាលទី២​នេះ​ត្រូវ​ចាប់ផ្តើម​នៅ​ថ្ងៃទី​១​ ខែ​មករា​ ឆ្នាំ​២០១៣​ រហូតដល់​ឆ្នាំ​២០១៧។​
· ប្រទេសអភិវឌ្ឍន៍​ត្រូវសន្យា​កាត់​បន្ថយ​ការបំភាយឧស្ម័នផ្ទះកញ្ចក់របស់​ខ្លួន​អោយ​បាន​ ៤០​ភាគរយ នៅឆ្នាំ​២០២០​ ធៀបនឹង​កំរិត​​​បំភាយ​របស់​ខ្លួន​ឆ្នាំ​១៩៩០ ដើម្បីធានាថា​ កំណើន​សីតុណ្ហភាព​មិនលើសពី​ ១,៥​អង្សារសេ។​ ប្រទេស​អភិវឌ្ឍន៍​គួរចូលរួមកាត់បន្ថយ​ការបំភាយរបស់​ខ្លួន​ជាបន្ទាន់​ថែម​ទៀត​ ដោយ​មិនរង់ចាំ​ដល់​ឆ្នាំ​២០២០។​
· ​សង្គមស៊ីវិល​កម្ពុជា​សូមគាំទ្រ​អោយមានកម្មវិធី​កាត់បន្ថយ​ការបំភាយ​សមស្រប​នៅថ្នាក់​ជាតិ​ (Nationally Appropriate Mitigation Actions)​ ហៅជាភាសា​អង់គ្លេសថា​ NAMAs តែត្រូវមានការ​គាំទ្រ​ថវិកា បច្ចេកទេស និងការកសាងសមត្ថភាពពីប្រទេសភិវឌ្ឍន៍​។ សកម្មភាពកាត់​បន្ថយ​ឧស្ម័ន​ផ្ទះកញ្ចក់​ត្រូវតែ​មានយន្តការ​អាច​តាមដាន​ រាយការណ៍​ និងផ្ទៀងផ្ទាត់​បាន (Measurable, Reportable and Verifiable)​ ហៅជា​ភាសា​​អង់គ្លេស​ថា​ MRV ។
កម្មវិធី REDD+ (Reducing Emissions from Deforestation and Forest Degradation)
· ត្រូវការមាន​យន្តការ​ផ្តល់ថវិកា​ច្បាស់​លាស់​មួយ​ ដើម្បី​គាំទ្រ​ដល់​ការអនុវត្ត​គំរោង REDD+។
· ប្រទេស​អភិវឌ្ឍន៍​ត្រូវផ្តល់​ថវិកា​បន្ថែមដល់​គំរោង​ REDD+ សំរាប់​រយៈពេល​ខ្លី។
· ត្រូវមាន​យន្តការ​ការពារ​ (REDD+ safeguard) ដល់​ជនជាតិ​ដើមភាគតិច​ និងសហគមន៍​ព្រៃឈើ និង អនុម័ត​នៅទីក្រុង​ដូហា​។​
· ត្រូវមាន​កិច្ចព្រមព្រៀង​អំពីការផ្តល់ព័ត៌មាន​ជាមុន​​សំរាប់​គំរោង​ REDD+ ទាំងអស់។
· ដៃគូអភិវឌ្ឍន៍​គួរជួយថវិកាបន្ថែម​គាំទ្រ​ដល់​អង្គការ​សង្គម​ស៊ីវិល​ ឬសហគមន៍​ ដើម្បី​អនុវត្ត​គំរោង​ REDD+ នៅមូលដ្ឋាន។
២. ការបន្ស៊ាំ​

· ការបន្ស៊ាំ​គឺជាបញ្ហា​អាទិភាព​សំរាប់​ប្រទេសកម្ពុជា​ ក៏ដូចជាប្រទេសកំពុងអភិវឌ្ឍន៍​ផ្សេងទៀត​ដែរ។​ ប្រជាជន​កម្ពុជា​ រួមទាំង​កសិករ​ ស្ត្រី ជនជាតិដើមភាគតិច​ និងក្រុមងាយរងគ្រោះ​ ត្រូវតែ​ទទួលបានសំណង​ ដើ​ម្បី​ដោះស្រាយ​​បញ្ហា​អាកាសធាតុ និងពីការបាត់​ឱកាសអភិវឌ្ឍន៍។​

· សង្គមស៊ីវិល​កម្ពុជា​សូមគាំទ្រ​ដល់​គំនិត​រៀបចំ​អោយមាន​ផែនការ​បន្ស៊ាំ​ថ្នាក់​ជាតិ​​ និងយន្តការ​ផ្សេងទៀត​ ដែល​ជួយគាំទ្រ​ដល់សហគមន៍​ងាយរងគ្រោះ​ ក៏ដូចជា​កម្ពុជា​ផងដែរ។​ ត្រូវមានថវិកា​សំរាប់​គាំទ្រ​ដល់​ផែនការ​នេះ។
· គួរយកចិត្តទុកដាក់​លើសកម្មភាព​បន្ស៊ាំ​ និងកាត់បន្ថយ​ការបំភាយ​ឧស្ម័ន​ផ្ទះកញ្ចក់​អោយបាន​ដូចគ្នា នៅក្នុង​កិច្ច​ព្រមព្រៀង​ទីក្រុង​ឌឹប៊ិន (Ad Hoc Durban Platform) ហៅជាភាសាអង់គ្លេស​ថា​ ADP ។
· គួរដាក់​បញ្ចូល​ផែនការទូទាត់សំណង (Loss and Damage) លើ ការបាត់បង់​ និងខូតខាត ទៅក្នុង​កិច្ចព្រមព្រៀង​ស្តីពីការប្រែប្រួល​អាកាសធាតុ​នាពេល​អនាគត​ និងបង្កើត​កម្មវិធីនេះ​ឡើង​ ដើម្បី​រៀបចំ​អោយមាន​យន្តការ​នេះឡើង​ជាលក្ខណះ​សកល​តែម្តង។​
· អង្គការសង្គមស៊ីវិល​កម្ពុជា​សូមស្វាគមន៍​នូវ​ក្របខ័ណ្ឌ​ ​​បន្ស៊ាំ​ទីក្រុង​ ខាន់គុន រួមទាំង​បញ្ញតិ្ត​ សំរាប់​ដំណើរការ​ចំពោះ​ប្រទេស​អភិវឌ្ឍន៍តិចតួច​ ដូចជា​ប្រទេស​កម្ពុជា​ជាដើម ក្នុងគោលបំណង​បង្កើត​ និងអនុវត្ត​ផែនការ​បន្ស៊ាំ​ ដើម្បី​ដោះស្រាយ​តំរូវការ​បន្ទាន់​មិនត្រឹម​តែ​រយះពេល​ខ្លី​ តែ​ថែមទាំង​រយះពេល​មធ្យម​ និងវែង និងកំណែ ទំរង់គោលនយោបាយ​សំខាន់ៗ​ គំាទ្រដល់​ផែនការបន្ស៊ាំ។
· ការផ្តល់​ថវិកា​សំរាប់​គំរោងបន្ស៊ាំ​ដល់​ប្រទេស​ក្រីក្រ​គួរបង្ក​លក្ខណះងាយស្រួល និងឆាប់​រហ័ស។ ដំណើរការ​បន្ស៊ាំត្រូវតែ​មានលក្ខណះ​សាមញ្ញ។
៣​. ការផ្តល់មូលនិធិ
· ថវិកា​ចំនួន​ ៣០​ពាន់​លាន​ដុល្លារអាមេរិក​ គួរតែគៀងគរជាបន្ទាន់​នៅទីក្រុង​ដូហា​ សំរាប់​ឆ្នាំ​២០១០ ដល់២០១២​ តាម​ការ​​សន្យារបស់​ខ្លួន។
· រហូតដល់​ឆ្នាំ​ ២០២០ ត្រូវ​គៀងគរថវិកា​ចំនួន​ ១០០​ពាន់​លានដុល្លារ​អាមេរិក ក្នុង​មួយឆ្នាំ។​ ថវិកា​នេះត្រូវតែ​ជាការសន្យា​សំរាប់រយះពេល​វែង។ ប្រទេសអភិវឌ្ឍន៍​ត្រូវ​សន្យា​ផ្តល់​ថវិកានេះ​តាមរយះ​ មូលនិធិបៃតង​​សំរាប់​ការប្រែលប្រួលអាកាសធាតុ (Green Climate Fund) នៅទីក្រុង​ដូហា ដើម្បី​ធានាអោយមានថវិកា​គ្រប់គ្រាន់​សំរាប់​ដំណើរការមូលនិធិ​នោះ។​

· កញ្ចបថវិកាសំរាប់​ដោះស្រាយ​បញ្ហា​ប្រែប្រួលធាតុអាកាស​ ត្រូវតែ​ជា​ ថវិកា​ថ្មី​ បន្ថែម អាចមានថវិកា​បំរុងទុក​ និងមាននិរន្តរភាព។ ថវិកា​ទាំងនោះ​ត្រូវផ្តល់​អោយស្មើគ្នា​រវាង​សកម្មភាព​កាត់បន្ថយ​ឧស្ម័នផ្ទះកញ្ចក់​ និង​ការបន្ស៊ាំ។​
· មូលនិធិ​សំរាប់ដោះស្រាយ​ការប្រែប្រួលអាកាសធាតុ​នៅក្នុងប្រទេស​អភិវឌ្ឍន៍​តិចតួច ដូចជា​កម្ពុជា ​​ត្រូវតែ​ជា​ជំនួយ​​ឥតសំណង គឺមិនមែនជាប្រាក់​កម្ចី ដែលជាការនាំអោយ​ប្រទេសទាំងនោះ​ជំពាក់​បំណុល​បន្ថែម​ទៀត​នោះទេ។​
· ត្រូវមានការព្រមព្រៀងគ្នាបន្ទាន់​មួយ​​ ទៅលើ​មូលនិធិអាកាសធាតុ ក្រោយពេលអស់​ថវិកា​ជំនួយ​បន្ទាន់​ ពីឆ្នាំ​២០១០​ ដល់​ឆ្នាំ​២០១២ ភ្លាម។​
· ត្រូវធានាថា​ ប្រទេសក្រីក្រ​ និងងាយរង​គ្រោះ ដូចជាកម្ពុជា​ បានទទួល​ថវិកា​មុន​គេ និងធានាថា ប្រជាពលរដ្ឋ​ក្រីក្រ និង​រងគ្រោះ បានចូលរួម​ធ្វើ​សេចក្តី​សំរេច​ផ្សេងៗពេញលេញ​ នៅក្នុង​ស្ថាប័ន គ្រប់គ្រង​ថវិកា។
· ប្រទេស​អភិវឌ្ឍន៍​គួរផ្តល់​ថវិកា​តាម​ក្របខ័ណ្ឌ​ ​សហប្រជាជាតិស្តីពីការប្រែប្រួល​អាកាស​ធាតុ។
· ការអនុវត្ត​មូលនិធិ​បៃតង​សំរាប់​ការប្រែប្រួល​អាកាសធាតុ​ត្រូវ​ចាប់​ផ្តើម​អោយ​បាន​ឆាប់​រហ័ស ហើយ​សង្គម​ស៊ីវិល​ត្រូវតែ​ជាតួអង្គ​មួយសំខាន់​នៅក្នុង​ដំណើរការ​តាមដាន និងគណកម្មាធិការ​គ្រប់គ្រង​គ្រប់​លំដាប់​ថ្នាក់​នៃ​មូលនិធិនេះ។​ នៅថ្នាក់​ជាតិ​ ក៏ត្រូវ​មានវត្តមាន​សង្គមស៊ីវិល​ចូលរួម​ផងដែរ។​ 
· ថវិកា​ពីផ្នែក​ឯកជន​តែងតែ​ផ្តោតលើ​សកម្មភាព​កាត់​បន្ថយ​ការបំភាយ​ឧស្ម័នផ្ទះកញ្ចក់​ ជាជាង​សកម្មភាព​បន្ស៊ាំ​ ដែល​មានការលំបាក​សំរាប់​ប្រទេសក្រីក្រ​ និងក្រុម​ងាយរងគ្រោះ​។​ ដូច្នេះ ចាំបាច់​ត្រូវមានការពិភាក្សាគ្នា​រវាង​អ្នក​ពាក់ព័ន្ធ​ទាំងអស់​ រួមទាំង​រដ្ឋាភិបាល ស្ថាប័នសិក្សា​ ផ្នែកឯកជន និង​សង្គមស៊ីវិល​ ថាតើ​ត្រូវប្រើប្រាស់​ថវិកា​ឯកជន​យ៉ាង​ដូចម្តេច​អោយ​បាន​ល្អ​ ដើម្បី​ដោះស្រាយ​បញ្ហា​ប្រែប្រួលអាកាសធាតុ។
៤. ការផ្ទេរបច្ចកវិទ្យា
· បង្កើត និងគាំទ្រថវិកា​ដល់​គណកម្មការ​គ្រប់គ្រង ដែល​អាចបង្កើនទំនាក់​ទំនង​ជាមួយ​ដៃគួ​នៅក្នុង​គំរោង​គំនិត​ផ្តួចផ្តើម​អំពីការផ្ទេរបច្ចេកវិទ្យា​ ហៅជាភាសាអង់គ្លស​ថា Climate Change Technology Transfer (CCTT) initiatives។ ថវិកា​ទាំងនោះ​ត្រូវ​គំាទ្រដល់​កម្មវិធី​ផ្សព្វផ្សាយ​ព័ត៌មាន​នៃគំរោង​ផ្តួចផ្តើម​​នោះ។​
· យើង​គាំទ្រអោយមានការបង្កើត​គណកម្មាធិការ​ប្រតិបត្តិ​សំរាប់​ផ្នែក​បច្ចេកវិទ្យា​ និងមជ្ឈមណ្ឌល​​និងបណ្តាញ​បច្ចេកវិទ្យា។
· យើង​គំាទ្រ​អោយមានដំណើរការ​វាយតំលៃ​តំរូវការ​បច្ចេកវិទ្យា​ ជាពិសេស​អំពីតំរូវការ​បន្ទាន់​នូវ​បច្ចេកវិទ្យាចាំបាច់​សំរាប់​សកម្មភាពបន្ស៊ាំ​ ដល់ប្រទេស​កំពុង​អភិវឌ្ឍន៍​ រួមទាំង​ប្រទេសក្រីក្រ្ ដូចជា កម្ពុជា។
· ​សកម្មភាព​អភិវឌ្ឍន៍​ និងផ្ទេរ​បច្ចេកវិទ្យា​ ត្រូវតែ​ជាសកម្មភាព​ស្នូល​ជំរុញ​ដល់​ការអនុវត្ត​សកម្មភាព​របស់​អង្គការ​សហប្រជាជាតិ​អោយបាន​ពេញ​លេញ​ និងមានប្រសិទ្ធភាព ក្រោយឆ្នាំ​២០១២។ ឧបសគ្គ​នានា​ដែលរារាំង​ដល់​ដំណើរការ​ផ្ទេរ​បច្ចេកវិទ្យា​ដោះស្រាយ​បញ្ហា​ប្រែ​ប្រួលធាតុ​អាកាស​​ គួរ​លើក​​យកមក​ជជែក​គ្នា​ និងដោះស្រាយ​នៅទីក្រុង​ដូហា​នេះ។
៥. ការកសាងសមត្ថភាព
ការកសាងសមត្ថភាព​គួរដាក់​បញ្ចូល​ក្នុង​ក្របខ័ណ្ឌការងារ​មួយ​ជាលក្ខណះ​ពហុវិស័យ​ ដោយ​គិត​ទៅលើ​បញ្ហា​ជីវភាព​កសិករ​ជាចំបង​ ក្នុង​នោះរួមមាន​វិស័យ​កសិកម្ម​ ព្រៃឈើ ជលផល ការគ្រប់គ្រង​ធនធានទឹក ​ឧតុនិយម​ និងការព្យាករណ៍ ថាមពល សុខភាព​សារធារណៈ ការគ្រប់គ្រង​គ្រោះ​មហន្តរាយ ​រៀបចំ​ផែនការ​ទីក្រុង​ និង​ការអភិវឌ្ឍន៍​ជនបទ។​
ក្របខ័ណ្ឌការងារគួរអនុវត្ត​តាមសកម្មភាព​ដូចខាងក្រោម​ ​ ៖
· ចូលរួម​ស្រាវជ្រាវ​ និង​ក្នុង​កម្មវិធី​វិទ្យាសាស្រ្តអន្តរជាតិ​សំរាប់រយៈពេល​វែង ដែលពាក់ព័ន្ធ​នឹង​សកម្មភាព​អាទិភាព​នៃ​ប្រទេសនីមួយ​ៗ។​
· រិះរក​មធ្យាបាយ​ប្រសិទ្ធភាព​មួយ​ តាមរយៈ​ឲ្យ​មានការចូលរួម​ពីក្រុម​អ្នកវិទ្យាសាស្រ្ត​​ ដោះស្រាយ​ឧបសគ្គ​រារាំង​ដល់​ការចូលរួម​របស់​ស្រ្តី​ និងតាមរយៈ​ការលើកទឹកចិត្ត​ដល់​បណ្តាញ​ និងស្ថាប័ន​ពាក់ព័ន្ធ​ឲ្យបាន​សកម្ម។​

· មិនត្រូវ​ពឹងតែ​ទៅលើ​ក្រុម​អ្នកវិទ្យាសាស្រ្ត​ តែគួរ​មានការកសាង​សមត្ថភាព​​ដែលអាច​ស្វែងយល់​បាន​គ្រប់​ជ្រុង​ជ្រោយ​ដោយ​សាមីប្រទេស​នីមួយៗ​ផងដែរ ដើម្បី​អាចសន្ទនា​ និងពិភាក្សា​ជាមួយ​អ្នកវិទ្យាសាស្រ្ត​ អ្នកធ្វើ​គោលនយោបាយ​ និងក្រុមអ្នកធ្វើ​សេចក្តី​សំរេច​សំខាន់ៗផ្សេងទៀត។​ តួនាទី​នៃក្រុម​អ្នកវិទ្យាសាស្រ្ត​  គឺផ្តល់​នូវ​មូលដ្ឋាន​គ្រឹះ​ផ្នែក​វិទ្យាសាស្រ្ត​សំរាប់​កិច្ចពិភាក្សា​នៅថ្នាក់​ជាតិ។
· លើកកំពស់​យែនឌ័រ​ និងគំាទ្រ​ឲ្យ​មានការចូលរួម​របស់​ស្រ្តី នៅសកម្មភាព​សិក្សា​ស្រាវជ្រាវ​ និងការធ្វើ​សេចក្តី​សំរេច​ផ្សេងៗ។
សេចក្តីថ្លែងការ​រួម​នេះធ្វើឡើង​នៅរាជធានីភ្នំពេញ​ ដោយបណ្តាញ​ចំនួនពីរ​ គឺ​ ៖
១ វេទិកា​នៃអង្គការ​មិនមែន​រដ្ឋាភិបាលស្តីពីកម្ពុជា (The NGO Forum on Cambodia)
២ បណ្តាញ​ការប្រែប្រួល​អាកាសធាតុ​នៅកម្ពុជា ​(CCCN)
…ចប់…
